
遊鯉客山高刺雲，天門山小舊稱君。

插江鵝鼻移沙脈，愁殺浪撞黃歇墳。

亂石呀聲大小灣，石中無玉作連環。

楚江風浪吳煙雨，翠鎖修眉八字山。

南北兩江朝暮潮，郎心不動妾心搖。

馬沙少個天燈塔，暗雨烏風看作標。

北望大江南望城，席帽馬鞍屏障橫。

儂是小山漁泊戶，水口風門過一生。

石筏橫津蛟莫窺，近山張弩或眠旗。

儂作神衫與神女，祈水祈風郎不知。

巫子驚湍天下聞，商人望拜小龍君。

茹蘆草染榴紅紙，好剪淩波十幅裙。

潮落蟆山連狗沙，黃泥鞋浦趁江斜。

阿儂十指年嬌小，曾比個中春荻芽。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

